
Enfòmasyon pou Travayè Salon Maniki 
 

Apèsi 
 
Nan mwa me 2015, Gouvènè Andrew M. Cuomo te anonse yon efò ki gen anpil pati pou fè refòm 
nan endistri salon maniki nan Eta New York. Refòm sa a vize pou korije ak evite pratik ilegal ak 
kondisyon travay ki danjere. Gouvènè Cuomo te mete ansanm yon Gwoup Travay ki soti nan 
anpil Ajans ki gen ladan Depatman Travay (Department of Labor), Depatman-Deta (Department of 
State) ak Depatman Sante (Department of Health). Gwoup Travay sa a ap asire refòm yo antre 
annaksyon. Refòm yo gen ladan yon gwoup lejislasyon ak kèk nouvo règleman pou ijans, kèk 
chanjman administratif, ak yon kanpay sansibilizasyon pou edike travayè yo, biznis yo ak piblik la. 
 
Enfòmasyon ki anba la a pral ede ou konprann dwa ou kòm yon travayè nan yon biznis nan 
endistri salon maniki an.  
Si ou gen nenpòt kesyon oswa si ou bezwen fè yon plent, tanpri rele Liy Dirèk Gwoup Travay la 
nan nimewo:  
888-469-7365. 
 

Fason pou Resevwa yon Lisans 
Nenpòt moun yo peye pou koupe, modle oswa amelyore zong men oswa zong pye, tankou pou 
aplike oswa pou retire zong ki eskilpte oswa zong atifisyèl, gen obligasyon dapre lalwa pou gen 
yon lisans Espesyalite Zong. 
 
Pou resevwa yon lisans, ou dwe gen omwen laj 17 tan. Ou pa bezwen yon sitwayen Etazini pou 
resevwa lisans sa a. Aplikasyon pou lisans sa a ap mande ou nimewo sekirite sosyal ou ak 
nimewo idantifikasyon taks federal ou. Si ou pa gen youn nan nimewo sa yo, ou ka kite seksyon 
sa yo vid epitou ou ka ekri yon nòt pou eksplike pou kisa ou pa genyen yo. 
 
Gen twa (3) fason ou kapab resevwa yon lisans:  
 
Chwa 1: Patisipe nan 250 èdtan edikasyon Depatman-Deta apwouve epi pase yon egzamen 
alekri ak yon egzamen pratik. Yo bay egzamen yo nan lang Anglè, Panyòl, Koreyen, Japonè, Ris 
ak Chinwa. Depatman-Deta ap tradui egzamen an tou nan lang Nepalè, Tibeten ak Vyetnamyen.  
 
Chwa 2: Patisipe nan yon lòt fòmasyon ekivalan nan yon lòt eta oswa peyi epi pase egzamen ekri 
ak pratik Eta New York.  
 
Chwa 3: Soumèt prèv ki montre ou gen senk (5) ane eksperyans nan yon lòt eta nan yon metye 
ekivalan nan espesyalite pou zong. Chwa sa a pa egzije pou ou pase egzamen alekri ak egzamen 
pratik Eta New York.  

Nouvo Kondisyon pou Salon Maniki nan Eta New York 
 
Kondisyon pou Gen Ekipman 
Apati 15 jwen 2015, pwopriyetè salon maniki ou dwe bay sèten ekipman nan chak estasyon 
travay. Pwopriyetè a dwe ba ou ekipman sa a gratis si ou mande: 
 

• Yon respiratè N-95 oswa N-100 ki kapab ajiste kòrèkteman, ki resevwa apwobasyon Enstiti 
Nasyonal pou Sekirite ak Sante nan Travay (National Institute for Occupational Safety and 
Health). Ou gen dwa pou jwenn ak itilize yon respiratè lè w ap poli zong oswa lè w ap pase 
lim nan zong, oswa lè w ap itilize poud akrilik.  
 

• Gan pou pwoteksyon ki fèt avèk nitril, oswa yon lòt materyèl pèmeyab sanblab pou travayè 
ki gen sansiblite nan gan nitril. Pwopriyetè salon maniki ou dwe gen yon kantite gan ase ki 
disponib pou ou kapab itilize yon nouvo gan pou chak kliyan. Ou gen dwa pou jwenn ak 
mete gan lè w ap manyen sibstans chimik danjere oswa dechè epi pandan w ap fè 
netwayaj, oswa lè w ap fè nenpòt sèvis nan zong ki gen yon risk pou chire po kliyan an. 

 
• Ekipman pou pwoteje zye. Ou gen dwa pou jwenn ak mete pwoteksyon pou zye ou lè w ap 

prepare, transfere oswa vide sibstans chimik ki ka danjere. 
  
Kondisyon pou Afiche Anons 
Pwopriyetè salon maniki ou dwe afiche yon “Deklarasyon Dwa” nan yon kote oumenm ak kliyan 
yo kapab wè li san pwoblèm. Ou gen yon dwa pou pwoteksyon ki dekri sou pano sa a. 
 
Asirans pou Kosyònman oswa pou Responsablite 
Pwopriyetè salon maniki ou dwe gen ase pwoteksyon asirans pou aksidan ak responsablite 
pwofesyonèl. Answit, si pwopriyetè a anboche espesyalis zong ki fè plis pase 80 èdtan ansanm 
nan sèvis espesyalite zong pa semèn, pwopriyetè a gen obligasyon pou achte ak konsève yon 
obligasyon ki gen ladan pwoteksyon pou garanti salè ou. Li dwe konsève yon kopi règleman oswa 
obligasyon sa yo nan salon maniki a epitou kopi a fèt pou disponib pou tout travayè yo pandan orè 
travay la lè biznis lan louvri. 
 

Salè ki Kòrèk 
Lè ou se yon travayè nan salon maniki, ou dwe touche pou chak èdtan ou travay. Sa gen ladan 
salè pou travay siplemantè epi sa vrè menmsi ou touche sou “komisyon” oswa menmsi ou pa gen 
eksperyans. Salè yo kalkile chak semèn.  
 
Si ou resevwa poubwa epi ou fè omwen $2.15/èdtan nan poubwa yo, ou dwe pran omwen: 
$6.60/èdtan pandan premye 40 èdtan pa semèn ak $10.98/èdtan apre 40 èdtan pa semèn. 
 
Si ou resevwa poubwa epi ou fè omwen $1.30/èdtan nan poubwa yo, ou dwe pran omwen: 
$7.45/èdtan pandan premye 40 èdtan pa semèn ak $11.83/èdtan apre 40 èdtan pa semèn. 
 
Si ou pa resevwa poubwa, ou dwe fè: 
$8.75/èdtan pandan premye 40 èdtan pa semèn ak $13.13/èdtan apre 40 èdtan pa semèn. 

Salè ki Kòrèk (kontinye) 
 
Tanpri sonje: chif ki endike nan paj anvan an se chif minimòm. Pa egzanp, si ou touche yon salè 
pa èdtan ki pi gwo pase $8.75, patwon ou dwe kalkile salè ou pou travay siplemantè ou a 1.5 fwa 
pi gwo salè pa èdtan an. Si ou touche yon salè pa èdtan ki mwens pase $8.75, salè ou pou travay 
siplemantè se $13.13 dola, mwens kantite lajan kredi poubwa patwon ou itilize a. 
 
Yon kredi poubwa pèmèt patwon ou itilize yon pòsyon nan poubwa ou pou peye salè minimòm 
nan. Si ou fè mwens pase $1.30 dola pa èdtan nan poubwa chak semèn, patwon ou pa gen 
pèmisyon pou pran yon kredi poubwa.  
 
Patwon yo pa ta dwe janm pran poubwa ou oswa salè pa èdtan ou oswa salè ou ki pi piti pase 
salè minimòm nan, ki se $8.75 pa èdtan. Ou pa ta dwe janm peye yon patwon: pou aplike pou yon 
pòs travay, pou jwenn yon djòb, pou resevwa fòmasyon, kòm pinisyon, poutèt yon ekipman ki 
kraze oswa pou nenpòt lòt rezon. 
 

 
Sèvis pou Karyè 

Eta New York bay anpil kalite èd pou chèche travay. Anpil biznis itilize sant nou yo pou fè 
entèvyou anplas. Answit, espesyalis plasman nan travay ki la kapab ede ou sible rechèch travay 
ou.  
 
Tout sèvis ak resous ki dekri anba la yo gratis epi nou bay yo pou travayè yo nan Sant Karyè Eta 
New York. Nou bay sèvis sa yo nan anpil lang.  
 
Konsèy pou Karyè 
Konseye nou yo ap ede ou evalye bezwen ou, ladrès ou ak enterè ou. Y ap gide ou nan yon 
apwòch etap-pa-etap pou rechèch djòb ou epitou y ap ede ou konnen ki ladrès ou bezwen pou 
kontinye travay nan endistri salon maniki oswa pou jwenn yon lòt travay. Konseye nou yo kapab 
ba ou bon jan enfòmasyon sou mache travay lokal la ak done sou salè pa èdtan pou ede ou nan 
rechèch ou. 
 
Devlopman Rezime 
Ekip espè a ap ede ou ekri ak prezante yon rezime k ap jwenn bon rezilta. N ap montre ou kijan 
pou adapte rezime ou pou antrepriz ki itilize lojisyèl pou eskane rezime ak fason pou fè 
pwomosyon pou ladrès ou sou Entènèt.  
 
Edikasyon Debaz pou Adilt/Anglè kòm yon Dezyèm Lang 
Nou kapab ba ou referans pou swiv kou gratis pou resevwa yon diplòm ekivalan lekòl segondè 
epi/oswa pou amelyore ladrès ou nan lang Anglè. 
 
Sesyon Enfòmasyon sou Karyè 
Ou kapab analize sijè yo nan yon anviwònman angwoup, tankou estrateji pou chèche travay, 
koneksyon nan rezo, transfè ladrès, preparasyon rezime, pratik pou fè entèvyou, ak ladrès nan 
òdinatè. 

Sèvis pou Karyè (kontinye) 
 
Resous pou Sèvis Lib 
Moun k ap chèche djòb yo kapab itilize òdinatè pèsonèl yo, ki gen koneksyon Entènèt a gran 
vitès. W ap aprann kijan pou itilize Entènèt pou chèche djòb. Nou gen materyèl ak lojisyèl tou pou 
moun ki gen pwoblèm pou wè. 
 
Nou gen telefòn k ap pèmèt ou pale anprive avèk fiti patwon yo. Gen machin faks ak machin 
fotokopi ou kapab itilize gratis, ak yon liy TDD/TTY. 
 
Konsiltasyon pou Fòmasyon 
Nou kapab ede ou idantifye fòmasyon ki disponib pou yon ti tan pou fè karyè pou anpil tan. Si ou 
enterese nan posiblite pou resevwa fòmasyon, tanpri pale avèk yon konseye Sant Karyè. 
 
Referans nan Lòt Resous Kominotè 
Ekip Sant Karyè kapab ba ou enfòmasyon sou anpil kalite sèvis sipò ki nan kominote lokal ou. 
 
Pou jwenn Sant Karyè ki pi pre ou, ale sou sitwèb: www.labor.ny.gov/career-center-locator 
oswa rele nimewo: 888-469-7365. 
 
Sèvis Imigrasyon 
Nou kapab ba ou referans pou jwenn sèvis èd nan zafè imigrasyon gratis lè ou ale nan yon Sant 
Karyè. Ou ka rele Biwo a pou mande liy dirèk ki la pou Nouvo Ameriken yo nan nimewo: 1-800-
566-7636 oswa ale sou sitwèb: www.newamericans.ny.gov. 
 

 
 
 
 
 
 

Lòt Èd Pou Travayè Salon Maniki 
Pou jwenn plis enfòmasyon sou nenpòt sèvis ki dekri anwo 
a, pou poze yon kesyon sou dwa ou oswa pou fè yon plent, 
tanpri rele Liy Dirèk Gwoup Travay la nan nimewo: 888-469-
7365. 
 


